
Sidang Jemaah yang dirahmati Allah,

Bertakwalah kepada Allah SWT dengan melaksanakan segala perintah-Nya dan
menjauhi segala larangan-Nya. Bersempena dengan Hari Kebangsaan Negara yang Ke-
63, dan bagi mengenang jasa para pahlawan Negara, khutbah pada hari ini bertajuk

“Malaysia Prihatin”.

Sidang Jemaah yang dirahmati Allah,
Negara kita akan menyambut Hari Kebangsaan yang Ke-63 pada tahun ini sejak kita
mencapai kemerdekaan pada 31 Ogos 1957. Kita wajib mensyukuri nikmat

kemerdekaan ini. Dengan nikmat kemerdekaan ini, kita dapat menjalani kehidupan

seharian dengan aman tenteram, dan kita juga dapat melaksanakan ajaran Islam
dengan baik dan lancar. Kemerdekaan pada tahun ini juga pastinya berbeza kerana kita
akan menyambutnya dalam suasana kebiasaan baharu (new normal). Walau
bagaimanapun cara kita menyambutnya, kita mesti menanamkan rasa cinta kepada
Negara ini kerana ia juga merupakan suatu tuntutan dalam Islam. Mencintai dan
memelihara keamanan Negara juga merupakan medium utama dalam melaksanakan
perintah agama. Rasulullah SAW pernah menyatakan kecintaan Baginda terhadap
Mekah melalui sebuah hadis;

Mafhumnya: “Alangkah baiknya dirimu wahai Mekah dan betapa cintanya diriku
terhadapmu, seandainya kaumku tidak mengeluarkanku darimu, nescaya aku tidak akan
tinggal selain daripadamu.” (Hadis riwayat al-Tirmidzi)

Sidang Jemaah yang dirahmati Allah,

Bersempena dengan Sambutan Hari Kebangsaan Negara yang Ke-63 ini juga, Kita
sepatutnya berterima kasih dan mengenang jasa pahlawan-pahlawan Negara yang telah
mengorbankan jiwa dan raga mereka berjuang mempertahankan kedaulatan agama,
bangsa, dan negara. Islam mengajar kita sentiasa berterima kasih kepada orang yang
telah melakukan kebaikan kepada kita. Apatah lagi, para pahlawan Negara inilah yang
telah berkorban jiwa dan raga mereka memerangi musuh-musuh Negara seperti
komunis dan subversif dan memastikan kita semua dapat hidup aman, dan tenteram dari
ancaman musuh. Dengan berterima kasih kepada para pahlawan yang berjasa ini juga,
secara tidak langsungnya kita bersyukur kepada Allah SWT. Sama-sama kita
mendoakan supaya para pahlawan Negara ini sama ada yang masih hidup ataupun
yang telah meninggal dunia diberi ganjaran dan kebaikan di dunia dan di akhirat. Amin.
Besar ganjaran yang diberikan oleh Allah SWT kepada mereka yang menjaga dan

mengawal keamanan Negara sepertimana hadis yang berbunyi:

Mafhumnya: “Ribath (menjaga perbatasan wilayah Islam dari serangan musuh-musuh
Islam) sehari semalam lebih baik daripada puasa sunat dan solat sunat sebulan penuh,
dan jika seorang murabith (penjaga itu) mati ketika dia melakukan ribath, maka amal
perbuatannya itu akan terus berpahala, dan dia diberikan rezekinya di syurga kelak,
serta tidak ditanya di dalam kubur (oleh Malaikat Munkar dan Nakir)” (Hadis riwayat

Muslim)

Sidang Jemaah yang dirahmati Allah,

Justeru, sempena Hari Kebangsaan Negara kita yang Ke-63, marilah kita bersama-sama
mensyukuri nikmat keamanan dan keharmonian yang telah kita kecapi ini. Bersama-
samalah kita memeliharanya dengan menjadi rakyat yang bertanggungjawab dan
berdisiplin, serta melaksanakan amar ma’ruf dan nahi munkar. Asas keharmonian dan
keamanan Negara ini bergantung pada sikap toleransi dan persefahaman sesama kita.
Mudah-mudahan berkat perpaduan dan persepakatan yang kita jana ini akan
menjadikan Malaysia sebagai sebuah negara yang sentiasa berkembang maju, aman

damai dan sentiasa berada di bawah rahmat dan keampunan Allah SWT.

KHUTBAH KEDUA

Ya Allah! Dengan sifat-Mu Yang Maha Pengampun, kurniakanlah
keampunan ke atas para pahlawan negara yang gugur di medan
perjuangan. Catatkan segala pengorbanan mereka dengan tinta kebajikan
agar mizan timbangan meraka dipermudahkan, dengan kasih sayang-Mu
jua Ya Allah, tempatkan roh mereka bersama para syuhada’ dan para
solehin.

Ya Allah! Kurniakanlah kepada kami kesejahteraan, keamanan,
keselamatan serta lindungilah kami daripada bala bencana dan wabak
penyakit berbahaya khususnya Covid-19.

Ya Allah! Jadikanlah kami dan keturunan kami orang-orang yang istigamah
mendirikan solat secara berjemaah. Sesungguhnya hanya kepada-Mu jua
Ya Allah, tempat kami mengadu dan memohon pertolongan.

